
::] PENGHARGAAN I::

Saya diminta untuk menyiapkan buku ini dalam masa amat singkat.
Namun saya tidak dapat membayangkan untuk tidak mengerjakannya
sebaik saja persetujuan untuk menerbitkannya dicapai di antara teman
baik saya Liew Chin Tong (Ahli Parlimen Bukit Bendera dan peneraju
Refsa), saudari Lim Hui Ying (anak perempuan Lim Kit Siang) dan
saya sendiri.

Saya sentiasa tertarik dengan politik Malaysia dan sentiasa
menginginkan sebuah buku tentang Lim Kit Siang. Jadi, apabila
peluang muncul untuk saya sendiri menulisnya, saya paling kurang
pun teruja. Saya harus berterima kasih kepada Chin Tong dan Hui Ying
atas peluang ini.

Sejak menyiapkan buku Tun Dr Ismail Abdul Rahman—The
Reluctant Politician (ISEAS)—pada tahun 2006, saya membayangkan
jika saya berpeluang menulis sebuah buku lain tentang salah seorang
tokoh politik Malaysia yang bergiat sejak tahun 1970-an hingga hari
ini, saya akan berhasil meliputi dalam bentuk tertentu seluruh sejarah
Malaysia sejak tahun 1950-an; dan sekiranya ahli politik berkenaan
daripada barisan pembangkang, tentunya lebih baik.

Buku tentang Lim Kit Siang pasti akan mengisi ruang itu dengan
sempurna, fikir saya. Saya amat bersyukur projek ini datang ke ribaan
tanpa saya perlu berusaha terlalu keras.

Terima kasih paling mendalam semestinya saya persembahkan
buat Lim Kit Siang sendiri yang telah meluangkan masa sehari
suntuk untuk berdepan dengan pertanyaan-pertanyaan yang pastinya telah
beliau dengar berjuta-juta kali dan telah berjuta-juta kali juga
menjawabnya. Beliau orangnya yang tidak pernah ada waktu lapang.
Begitu pun, beliau telah sudi menjemput saya untuk menyertainya dan
keluarga untuk makan malam sebelum hari wawancara apabila beliau
mendapat tahu saya tiba awal di bandar.

Saya amat menghargai layanan baik keluarganya, kebaikan hati dan
kesabaran Lim Kit Siang sendiri serta kesediaannya untuk melancarkan
projek ini, selain atas kesudiannya untuk berkongsi pengalaman
politiknya dengan saya dalam suasana tenang di rumahnya. Hui Ying
membuat persiapan, menyediakan sebuah bilik untuk ayahnya dan saya

berbual tanpa diganggu selama beberapa jam pada 20 Disember 2010.
Pertemuan tersebut berlangsung pada pagi yang sama Pakatan Rakyat
mengadakan persidangan di Pulau Pinang dan empat hari sebelum
Parlimen secara sembarangan menggantung empat anggota Parlimen
PR untuk tempoh enam bulan.

Saya juga ingin berterima kasih kepada saudari Tang Siang Ching
dan Loo Shun Ming dari Image Farm Productions atas kemurahan hati
mereka dan kerana membenarkan saya memanfaatkan bahan daripada
dokumentari mereka tentang Lim Kit Siang.

Saya membayangkan, sesiapa saja yang berminat dengan politik
Malaysia pasti tidak sabar untuk membaca tentang kehidupan
Lim Kit Siang—sama ada Melayu, Cina, India, Kadazan, Iban,
Melanau, Portugis, Serani, Baba, Nyonya, Bugis, Minangkabau,
Tamil, Thai, Kelantan, Kedah, Sri Lanka, Orang Asli, ... (saya boleh
menyenaraikan hingga satu atau dua halaman lagi, namun mungkin
anda telah faham tujuan saya menyebut nama sekian macam etnik
yang sepatutnya dibanggakan Malaysia, tetapi tampaknya tidak).
Kehidupan Lim Kit Siang merupakan satu kunci untuk memahami
proses pembinaan negara Malaysia. Kerana itu, saya bersyukur
mendapat peluang menulis buku tentangnya.

Saya cuba untuk melengkapkan buku ini dengan memberikan
notakaki terperinci kepada istilah, nama khas, peristiwa sejarah dan
sebagainya yang disebutkan oleh Lim Kit Siang dalam wawancara.
Saya juga memilih untuk menggunakan sisipan-sisipan sebagai
cara untuk memudahkan pembaca meninjau suasana khusus setiap
zaman yang disebut dalam wawancara dan persoalan yang disentuh.
Saya tidak menggunakan kaedah lampiran di bahagian akhir buku
seperti yang biasa dipakai, sebaliknya saya membahagikan bahan-
bahan berkenaan kepada tiga bahagian dan menyisipkannya di antara
pembahagi-pembahagi wawancara. Ini bagi memudahkan pembaca
membuat rujukan.

Saya amat berharap akan muncul dalam masa terdekat sebuah
buku yang lebih lengkap dan mendalam tentang Lim Kit Siang dan
kehidupan politiknya untuk direnung oleh bangsa Malaysia dan warga
dunia.

1 PENGANTARI::

Saya telah merancang agar wawancara sepanjang sehari suntuk
yang digunakan sebagai asas buku ini terisi dengan pandangan-
pandangan Lim Kit Siang tentang kehidupan dan falsafah, tentang
rantau Asia Tenggara dan Asia Selatan, tentang politik kekuasaan
global, tentang kebangkitan China dan India dan pengertiannya bagi
Malaysia, serta tentang kekuatan-kekuatan sosial baru di negara ini.

Tetapi tidak lama kemudian jelas kepada saya bahawa seorang
manusia yang berada di kedudukan Lim Kit Siang, malah di hari ini,
setelah lebih empat puluh tahun terlibat dalam politik, masih perlu
berhati-hati dalam tuturnya, justeru musuh-musuhnya tidak pernah
berehat; setiap kata yang keluar dari mulutnya diteliti, diseleweng dan
digunakan sebagai peluru untuk menembaknya. Seperti banyak lagi
pemimpin-pemimpin pembangkang di Malaysia, terutama pemimpin
pembangkang sepertinya yang dikenal sentiasa konsisten dalam
setiap isu besar yang pernah dibincangkan di Parlimen Malaysia
sejak 1971, selain banyak lagi isu-isu yang tidak pernah dibenarkan
untuk dibincangkan di dalamnya, beliau berhak untuk berhati-hati.
Malah, sememangnya bijak untuk beliau berhati-hati. Ada seribu sebab
untuknya berhati-hati secara keterlaluan lebih daripada orang lain.
Begitu pun, paranoianya masih wajar.

Bukan mudah untuk sentiasa berwaspada, apatah lagi bagi
seseorang yang berada di barisan depan pertempuran politik. Dalam
keadaan itu, beliau harus benar-benar memahami keadaan sekeliling
yang sentiasa berubah dan menajamkan deria untuk bertindak secara
berkesan. Kehebatan Lim Kit Siang dalam membuat keputusan politik
dengan baik dan pantas telah menjadi lagenda.

Selepas membaca sebahagian soalan-soalan yang saya cadangkan,
Lim Kit Siang menjadi kurang pasti bagaimana wawancara berkenaan
akan ditangani. Ada dua sebab. Berkenaan soalan-soalan yang lebih
berat, tampaknya beliau lebih suka untuk mengambil masa bagi
memikirkan jawapannya. Malangnya beliau tidak punya masa untuk
diluangkan buat masa ini, banyak pertempuran politik yang perlu
dihadapinya setiap hari. Sebab kedua, beliau bimbang apa saja yang
dituturkannya secara khusus dan longgar akan digunakan terhadapnya

sebaik saja ia dikemukakan ke muka umum, khususnya ketika orang
menjangka kerajaan persekutuan akan mengadakan pilihanraya tidak

lama lagi.

Jadi, kami memutuskan untuk berbincang tentang kehidupan beliau
sebagai ahli politik dan detik-detik politik terpenting baginya. Untuk
diri saya sendiri, bahkan biografi ringkas beliau saja sudah memadai
dan ia cukup untuk mencerminkan sejarah politik Malaysia sejak akhir
1960-an.

Sudah pasti, untuk berlaku adil kepada Lim Kit Siang harus
dikaji kehidupannya secara mendalam. Buat masa ini, saya harus
berpada dengan buku ini. Saya memilih pendekatan wawancara panjang
dengan beliau untuk memastikan sebuah buku tentangnya akan terbit
bersamaan dengan hari jadinya yang ke-70 pada 20 Februari 2011.
Untuk membaca biografi lebih lengkap, kita harus menunggu beberapa
tahun lagi untuk ia ditulis, oleh seorang pengkaji yang meneliti
kehidupan beliau secara sepenuh masa.

Sejak lama Malaysia menanti munculnya sebuah pengkisahan
berkerangka tentang kehidupan Lim Kit Siang, meski tanpa perincian
tentang setiap zaman. Ini percubaan saya untuk memenuhi kekosongan
itu.

Mencecah usia 70 tahun, peranannya telah beralih. Setelah lama
berada di barisan depan sepanjang waktu susah dan senang sepanjang
beberapa dekad yang lampau, beliau telah menjadi sebuah ikon, sebuah
institusi. Parti yang telah beliau asaskan bersama rakan-rakan lain telah
bertahan dan tumbuh berkembang. Kehebatannya, sejauh yang saya
rasakan sewaktu wawancara dengannya, berada pada cara beliau terus-
terusan mengilhami generasi lebih muda. Beliau menjalani hidupnya
menurut cara yang harus dijalaninya, bersesuaian dengan cabaran-
cabaran politik zamannya dan bersesuaian dengan prinsip kehidupan
yang dipegangnya. Beliau tidak pernah merasa mampu bertolak-
ansur dengan kezaliman, namun beliau terus mengambil jalan-jalan
yang sesuai dengan Perlembagaan, meski pun terpaksa menempuh
pengalaman peribadi yang memedihkan dan mengharung kemerosotan
proses keparlimenan di Malaysia.

Sebahagian  orang  mengkritik beliau kerana membantu
mengabsahkan proses kemerosotan tersebut dengan terus berpegang
kepada prosedur-prosedur keperlembagaan walau pun prosedur-
prosedur itu sendiri diselewengkan menerusi penyalahgunaan kuasa



Pengantar

oleh parti-parti pemerintah. Namun keteguhan semangatnya untuk
melangkah terus telah mendorong generasi-generasi lebih muda di
Malaysia untuk percaya bahawa jika tekad mereka cukup kuat, dan
jika jumlah mereka cukup banyak, mereka akan meraih cara untuk
melakukan perubahan menerusi proses itu, atau malah merubah proses
itu sendiri.

Dalam menggunakan haknya wuntuk berbeza pendapat dan
meluahkan pandangan secara terbuka, Lim Kit Siang memberitahu
kepada kita bahawa jika hak asasi ini tidak kita gunakan, maruah
individu, integriti manusia dan rasa keadilan kita akan menguncup dan
mati.

Sewaktu wawancara juga saya menyedari betapa besar kepayahan
yang harus ditanggung oleh anggota keluarga orang-orang seperti Lim
Kit Siang. Mereka adalah korban-korban yang terlupakan, sedangkan
penderitaan mereka bukan sedikit.

Lim Kit Siang juga merupakan suatu bahagian yang amat penting
dalam sejarah politik Malaysia sehinggakan kita merugikan diri sendiri
apabila kita tidak berusaha untuk mengetahui lebih mendalam tentang
cubaan dan rintangan yang telah beliau hadapi. Kenyataan bahawa
ungkapan ini—cubaan dan rintangan—digunakan begitu kerap dalam
wawancara ini, sama ada bagi menceritakan pengalamannya sendiri
atau pengalaman rakan-rakannya, seperti Fan Yew Teng, menjadi
ingatan buat diri saya tentang pengorbanan-pengorbanan yang telah
dibuat oleh manusia seperti beliau. Mereka ini boleh mengambil jalan
lebih mudah—malah, telah banyak kali mereka diberi kesempatan
untuk mengambil jalan mudah apabila berdepan dengan ancaman,
pengurungan, penyiasatan polis, pembulian di Parlimen, penghinaan
di muka umum, ugutan dan kekerasan.

Tetapi mereka tidak memilih jalan mudah. Lim Kit Siang tidak
memilih jalan mudah, selama lebih empat puluh tahun. Melihat
hakikat ini saja cukup untuk membuatkan kita takjub, tidak kira apa
kepercayaan politik kita.

Kita memang ada hak untuk berbeza pendapat.

